
Aditikritam 03 Vishnu Stotram

અદિતિકૃતં ૩ વિષ્ણુસ્તોત્રમ્

અદિતિરુવાચ ।
નમસ્તે દેવદેવેશ સર્વવ્યાપિઞ્જનાર્દન ।
સત્ત્વાદિગુણભેદેન લોકવ્યાપારકારણ॥ ૧૯॥
નમસ્તે બહુરૂપાયારૂપાય મહાત્મને ।
સર્વૈકરૂપરૂપાય નિર્ગુણાય ગુણાત્મને॥ ૨૦॥
નમસ્તે લોકનાથાય પરમજ્ઞાનરૂપિણે ।
સદ્ભક્તજનવાત્સલ્યશાલિને મઙ્ગલાત્મને ॥ ૨૧॥
યસ્યાવતારરૂપાણિ હ્યર્ચયન્તિ મુનીશ્વરાઃ ।
તમાદિપુરુષં દેવં નમામિ હ્યર્થસિદ્ધયે॥ ૨૨॥
શ્રુતયો યં ન જાનન્તિ ન જાનન્તિ ચ સૂરયઃ ।
તં નમામિ જગદ્ધેતું સમાયં ચાપ્યમાયિનમ્॥ ૨૩॥
યસ્યાવલોકનં ચિત્રં માયોપદ્રવકારણમ્ ।
જગદ્રૂપં જગદ્ધેતું તં વન્દે સર્વવન્દિતમ્॥ ૨૪॥
યત્પાદામ્બુજકિઞ્જલ્કસેવારક્ષિતમસ્તકાઃ ।
અવાપુઃ પરમાં સિદ્ધિં  તં વન્દે કમલાધવમ્॥ ૨૫॥
યસ્ય બ્રહ્માદયો દેવા મહિમાનં ન વૈ વિદુઃ ।
અત્યાસન્નં ચ ભક્તાનાં તં વન્દે ભક્તસઙ્ગિનમ્ ॥ ૨૬॥
યો દેવસ્ત્યક્તસઙ્ગાનાં  શાન્તાનં કરુણાર્ણવઃ ।
કરોતિ હ્યાત્મનઃ સઙ્ગં  તં દેવં સઙ્ગવર્જિતમ્   ॥ ૨૭॥
યજ્ઞેશ્વરં યજ્ઞકર્મ યજ્ઞકર્મસુ નિષ્ઠિતમ્ ।
નમામિ યજ્ઞફલદં યજ્ઞકર્મપ્રબોધકમ્॥ ૨૮॥
અજામિલોઽપિ પાપાત્મા યન્નામોચ્ચારણાદનુ ।

પ્રાપ્તવાન્પરમં ધામ તં વન્દે લોકસાક્ષિણમ્॥ ૨૯॥
હરિરૂપી મહાદેવઃ શિવરૂપી જનાર્દનઃ ।
ઇતિ લોકસ્ય નેતા યસ્તં નમામિ જગદ્ગુરુમ્॥ ૩૦॥
બ્રહ્માદ્યા અપિ દેવેશા યન્માયાપાશયન્ત્રિતાઃ ।
ન જાનન્તિ પરં ભાવં તં વન્દે સર્વનાયકમ્॥ ૩૧॥
હૃત્પદ્મસ્થોઽપિ યોગ્યાનાં દૂરસ્થ ઇવ ભાસતે ।
પ્રમાણાતીતસદ્ભાવસ્તં વન્દે જ્ઞાનસાક્ષિણમ્॥ ૩૨॥
યન્મુખાદ્બ્રાહ્મણો જાતો બાહુભ્યાં  ક્ષત્રિયોઽજનિ ।
ઊર્વોર્વૈશ્યઃ સમુત્પન્નઃ પદ્ભ્યાં શૂદ્રોઽભ્યજાયત॥ ૩૩॥
મનસશ્ચન્દ્રમા જાતો જાતઃ સૂર્યશ્ચ ચક્ષુષઃ ।
મુખાદગ્નિસ્તથેન્દ્રશ્ચ પ્રાણાદ્વાયુરજાયત॥ ૩૪॥
ઋગ્યજુઃસામરૂપાય  સત્યસ્વરગતાત્મને ।
ષડઙ્ગરૂપિણે  તુભ્યં ભૂયો ભૂયો નમો નમઃ॥ ૩૫॥
ઇતિ નારદપુરાણે પૂર્વભાગે એકાદશાધ્યાયાન્તર્ગતં

અદિતિકૃતં વિષ્ણુસ્તોત્રં સમાપ્તમ્ ।
બૃહન્નારદીયપુરાણ । પૂર્વભાગ । અધ્યાય ૧૦॥ ૧૧/૧૯-૩૯॥

bRRihannAradIyapurANa . pUrvabhAga . adhyAya 10.. 11/19-39..

Proofread by PSA Easwaran

Aditikritam 03 Vishnu Stotram

pdf was typeset on October 26, 2024

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

